
ZAKON O  DOPUNAMA ZAKONA O POREZU NA PROMET NEPOKRETNOSTI I PRAVA
TUZLA, Septembar 2016.godine

Na osnovu člana 24. stav 1. tačka c) Ustava Tuzlanskog kantona (“Službene novine Tuzlansko-podrinjskog  kantona”, broj: 7/97, 3/99 i “Službene novine Tuzlanskog kantona”  br. 13/99, 10/00, 14/02, 6/04 i 10/04), na prijedlog Vlade Tuzlanskog kantona, Skupština Tuzlanskog kantona,  na sjednici  održanoj  _________2016. godine, donosi 
Z  A K O N

o  dopunama Zakona o porezu na promet nepokretnosti i prava
Član 1.

U članu 6. stav 1. Zakona o porezu na promet nepokretnosti i prava (“Službene novine Tuzlanskog kantona”, broj: 11/01, 13/01, 13/03 i 3/13), iza tačke 13. dodaje se nova tačka 14. koja glasi:


“14. na promet nepokretnosti i prava koje se  daju za vjerske zadužbine i zaklade, te na promet nepokretnosti i prava kada su vjerske zajednice prodavci, kupci ili učesnici u zamjeni nepokretnosti  ili prava veće vrijednosti, pod uslovom da nepokretnost ili pravo koriste za svoje potrebe.”.

Član 2.
          U članu 14. iza stava 1. dodaje se novi stav 2. koji glasi:

„Ukoliko je ugovorom određeno da se prenos vlasništva ima izvršiti odmah, po potpisivanju ugovora, porezna obaveza nastaje u trenutku zaključenja ugovora, a ako nastanak porezne obaveze nije blagovremeno prijavljen, porezna obaveza nastaje na dan prijavljivanja, odnosno otkrivanja izvršenog prometa.“.

Član 3.


Ovaj Zakon stupa na snagu osmog dana od dana  objavljivanja u “Službenim novinama Tuzlanskog kantona”.

Broj:

Tuzla,

O b r a z l o ž e n j e

prijedloga Zakona o dopunama Zakona o porezu na promet nepokretnosti i prava

PRAVNI OSNOV ZA DONOŠENJE ZAKONA


Pravni osnov za donošenje Zakona sadržan je u odredbama člana 24. stav 1. tačka c) Ustava Tuzlanskog kantona, u kome je utvrđeno da Skupština Kantona donosi zakone.

OBRAZLOŽENJE PREDLOŽENIH DOPUNA ODREDABA ZAKONA

Ministarstvo finansija zaprimilo je zahtjev Skupštine Tuzlanskog kantona broj:02-02-240-11/16 od 27.04.2016.godine,  za davanje odgovora na poslaničku inicijativu, poslanika, Muamera Zukića za izmjenu Zakona o porezu na promet  nepokretosti i prava («Službene novine TK», broj: 11/01, 13/01, 13/03 i 3/13).


Predloženom dopunom Zakona, inicira se poresko oslobađanje od plaćanja poreza na promet nepokretnosti i prava koje se  daju za vjerske zadužbine i zaklade, te na promet nepokretnosti i prava kada su vjerske zajednice prodavci, kupci ili učesnici u zamjeni nepokretnosti  ili prava veće vrijednosti, pod uslovom da nepokretnost ili pravo koriste za svoje potrebe.
      U obrazloženju za poslaničku inicijativu, podnosilaca navodi da ostali kantoni u Federaciji BiH imaju istu ili sličnu odredbu.

     Provjerom navoda podnosioca inicijative za donošenje Zakona o dopunama Zakona o porezu na promet nepokretnosti i prava, utvrdili smo da u Sarajevskom, Zeničko-Dobojskom, Unsko-sanskom i HB, kantonu imaju iste ili slične odredbe u zakonima o porezu na promet nepokretnosti i prava, te u Republici Srpskoj, dok u SBK, BPK, HNK, Posavskom, i ZH kantonu ne postoje utvrđena navedena porezna oslobađanja.
       Imajući u vidu činjenicu da se porez na promet nepokretnosti i prava ne iskazuje analitički (posebno za zemljište, stanove, poslovne prostore), to nije moguće dati podatak o prikupljenim prihodima od poreza na promet nepokretnosti i prava koji je plaćen za eventualno obavljeni promet nepokretnosti i prava u prethodnom periodu kada su se vjerske zajednice pojavljivale kao obveznici uplate.

     Imajući u vidu da je  članom 34. stav 4. Zakona o principima lokalne samouprave u Federaciji BiH utvrđeno da je zakonodavac  dužan pribaviti mišljenje od Saveza općina i gradova o svim pitanjima koja se odnose na dodjelu sredstava, kao i o svim promjenama zakona koje mogu utjecati na finansijske obaveze jedinica lokalne samouprave, Ministarstvo finansija ima obavezu zatražiti mišljenje o prijedlogu Zakona, obzirom da prihodi ostvareni od poreza na promet nepokretnosti i prava predstavljaju 100 % prihode općina.

       Takođe, Ministarstvo finansija ima obavezu da  prijedlog Zakona o  dopunama Zakona o porezu na promet nepokretnosti i prava, uputi svim općinskim vijećima na području Tuzlanskog kantona i Gradskom vijeću grada Tuzla na davanje mišljenja o dostavljenoj poslaničkoj inicijativi, te je svojim aktom broj:07/1-14-12033-1/16 od 10.05.2016.godine zatražilo navedeno mišljenje. Rok za dostavu mišljenje bio je 03.06.2016.godine..

    Takođe, u međuvremenu je od strane Porezne uprave- Kantonalni ured Tuzla zaprimljen prijedlog za dopunu člana 14. Zakona o porezu na promet nepokretnosti i prava.

      Naime, postojećim članom 14. Zakona o porezu na promet nepokretnosti i prava utvrđeno je, da u slučaju kada se prenos vlasništva vrši na osnovu ugovora o doživotnom izdržavanju porezna obaveza nastaje u trenutku smrti primaoca izdržavanja.

        Ovakvo zakonsko rješenje imalo je svoj osnov u Zakonu o nasljeđivanju, (Sl. list SRBiH 7/80,15/80), koji je preuzet kao zakon F BiH. Prema odredbi člana 120. ovog Zakona, prenos vlasništva je bio odložen do trenutka smrti primaoca izdržavanja, a odredba je glasila: 

       "To je ugovor o otuđivanju uz naknadu cijele ili dijela imovine koja pripada primaocu izdržavanja u vrijeme zaključenja ugovora, čija je predaja davaocu izdržavanja odložena do smrti primaoca izdržavanja (ugovor o doživotnom izdržavanju)."  

      Imajući u vidu činjenicu da je 2014.godine donesen novi i Zakon o nasljeđivanju F BiH, (Sl. novine F BiH 80/14), koji utvrđuje da se u pravilu prenos vlasništva vrši odmah, odnosno po volji stranaka, s tim da se prenos vlasništva može odložiti do smrti primaoca izdržavanja.

     Naime, članom 146.stav 3. utvrđeno je: 
„(3) Prenos vlasništva na davaoca izdržavanja ugovorom može biti odložen do smrti primaoca izdržavanja.“

     Iz navedenog, jasno proizilazi da je postojeća odredba člana 14. Zakona  o porezu na promet nepokretnosti i prava u suprotnosti sa Zakonom o nasljeđivanju FBiH, te je u cilju usklađivanja sa odredbama navedenog Zakona, predložena dopuna člana 14. Zakona  o porezu na promet nepokretnosti i prava. Dopunom navedenog člana omogućava se ovjera ove  vrste ugovora odmah po zahtjevu stranke, tim prije što se time ne dira u prava trećih, niti za bilo koga nastupaju bilo kakve štetne posljedice. Naprotiv, ukoliko je ugovor oporeziv, u intersu je naplata poreza  odmah, ostvarujuću fiskalni cilj.

       Navedeni prihodi predstavljaju 100% prihod općina, odnosno grada.
U prilog gore navedenog, ide i činjenica da je Federalna uprava za geodetske i imovinsko- pravne poslove, kao drugostepeni organ u postupku provođenja ugovora o doživotnom izdržavanju, zauzela stav, da je  obaveza poštovati prošireni prostor slobode ugovaranja u području nasljeđivanja u skladu sa novim Zakonom o nasljeđivanju FBiH, te da stranke ne smiju trpjeti posljedice neusklađenosti kantonalnih sa federalnim zakonima.

Svoja mišljenja i sugestije na predloženi tekst zakona dostavili su:
1. Grad Tuzla (Akt Gradskog vijeća Grada Tuzla broj:01-05-4935-2016 od 14.07.2016. godine kojim se podržava poslanička inicijativa)
2.Općinsko vijeće Lukavac (Akt Općinskog vijeća Lukavac broj:01-02-1061-14/16 od 19.07.2016. godine kojim se ne podržava poslanička inicijativa)
3. Općinsko vijeće D. Istok (Akt Općinskog vijeća D. Istok broj:02-05-947/16 od 30.05.2016. godine kojim se  podržava poslanička inicijativa)
4.Općinsko vijeće Gradačac (Akt Općinskog vijeća Gradačac broj:01-05-182/16 od 02.06.2016. godine kojim se  podržava poslanička inicijativa)
5.Općinsko vijeće Kladanj (Akt Općinskog vijeća Kladanj broj:01-05-1600-1/16 od 03.06.2016. godine kojim se  podržava poslanička inicijativa)

6.Općinsko vijeće Kalesija (Akt Općinskog vijeća Kalesija broj:01-05-1929/16 od 27.05.2016. godine kojim se  podržava poslanička inicijativa)
7.Općinsko vijeće Sapna (Akt Općinskog vijeća Sapna broj:02-02-12015-13/16 od 19.05.2016. godine kojim se  podržava poslanička inicijativa)

8.Savez općina i gradova FBiH (Akt SOGFBIH broj: 624/16 od 21.07.2016. godine kojim se  podržava poslanička inicijativa pod uslovom da promet nema komercijalni karakter- prijedlog zakona ne podrazumjeva komercijalni karakter već isključivo korištenje  za svoje potrebe.)

    Svoja mišljenja i sugestije na predloženi tekst zakona, niti do kraja septemra 2016.godine, nisu dostavili općinska vijeća Živinice, Banovići, Gračanica, Teočak, Srebrenik i Ćelić.

    Obzirom da se ne radi o obimnom Zakonu, koji bi zahtjevao provođenje javne rasprave i obzirom da su pribavljena mišljenja većine općinskih vijeća na području Tuzlanskog kantona i Gradskog vijeća Grada Tuzla i Saveza općina i gradova FBiH, predlažemo da se isti donese u skraćenoj proceduri.

FINANSIJSKA SREDSTVA POTREBNA ZA PRIMJENU ZAKONA
    Za primjenu Zakona o dopunama Zakona o porezu na promet nepokretnosti i prava nije potrebo obezbjeđivanje finansijskih sredstava.

                                                                                                         PREDLAGAČ

                                                                                                    VLADA KANTONA 

